
LOCALIZACIÓN DO CENTRO 

Descrición xeográfica da comarca.

O CPI Dr. Daniel Monje atópase situado na capital do concello de Navia de 
Suarna.

Trátase  dun  concello  ubicado  na  área  montañosa  da  Galicia  oriental, 
concretamente  na  zona  septentrional  da  Serra  dos  Ancares.  Ten  unha 
superficie de 242 km2 distribuíndose a súa escasa poboación de forma moi 
diseminada en 20 parroquias e 103 lugares, feito que provoca unha baixa 
densidade poboacional.

Trátase  dunha comarca moi  accidentada  na que predomina unha paisaxe 
montañosa formada polas estribacións da Serra dos Ancares ao Sur e Leste e 
polas pequenas alineacións con dirección NO-SE pertencentes ás Serras de 
Pedruñais  e  á  de  Meira  na  parte  occidentas  do  concello.  Estas  zonas 
montañosas alternan coa zona formada polo val do río Navia, profundamente 
encaixado, que cruza o termo municipal  de SO a NE no que existe unha 
ampla zona de terreos aptos para o cultivo.

Demográficamente, o concello de Navia, ao igual que moitos outros concellos 
da Galicia interior, ven perdendo de forma moi significativa poboación, froito 
de factores como a dureza das condicións orográficas e climáticas da zona e 
tamén por factores extrínsecos coma o proxecto de creación do encoro do 
Gran  Suarna  que  limitou  as  posibilidades  tanto  económicas  como 
demográficas de todo o concello. Na actualidade o seu censo segundo o INE 
(Revisión do Padrón municipal de 2001) é de 1.916 habitantes, poboación en 
gran medida envellecida.

Descrición socio-económica comarcal

Coa excepción ao pequeno comercio da vila de Navia, a base económica do 
concello baséase sobre o sector primario, fundamentalmente na agricultura e 
a gandería. A pesar da extensión do concello a superficie cultivada só supón 
aproximadamente  o  11,4%.  A  superficie  adicada  a  prados  e  pastizais 
constitúe perto do 10%, mentres que a superficie forestal exténdese case 
polo 76% da superficie, o que indica a importancia do sector forestal como 
fonte de ingresos das familias labregas. Outros dos subsectores importantes 
na economía de Navia é o gandeiro destacando o porcino, vacuno e ovino.

Alén disto, na Pobra de Navia como capital do concello, existen diversos
establecementos comerciais aos que acuden a abastecerse os veciños das 
parroquias rurais. Outros dos sectores que está a cobrar importancia a carón 
das magníficas paisaxes, do patrimonio cultural e do mesmo río Navia é o do 
turismo.



Características da oferta sociocultural da comarca.

A oferta cultural e de lecer existente no concello é claramente deficitaria, 
aínda que existe casa da cultura e biblioteca municipal a súa programación 
de actos culturais é esporádica. Algúns rapaces e rapazas asisten a clases de 
danza e música organizados e sostidos polas familias dos mesmos. Destaca a 
celebración da festa da androlla e a ruta de 4x4 do mesmo nome. Alén disto 
celébranse dúas feiras mensuais o segundo domingo e o día 29 de cada mes.

En  canto  as  instalacións  e  oferta  deportiva,  a  capital  do  concello  conta 
ademais  das  deficientes  instalacións  deportivas  do  instituto  (trátase  dun 
ximnasio que tamén fai as veces de salón de actos que resulta inapropiado 
polas  columnas)  un  pabellón  cuberto  municipal  a  uns  800  metros  de 
distancia  do centro,  ao  que en ocasións  acoden o  alumnado na clase  de 
Educación Física.

Por  outra  banda,  o concello  dispón de asistente social  a  tempo completo 
durante todos os días da semana. Pero como aspecto negativo sinalar que 
non dispón de técnico de orientación laboral  nin de centros asociados do 
Servizo Galego de Colocación. Tampouco ofertan, desde xa hai varios anos, 
cursos de formación ocupacional nin programas escola obradoiro.

Oferta educativa da comarca

A oferta educativa do cencello limítase a do propio centro.
Na  comarca  existen  dous  institutos  localizados  na  Fonsagrada  que  está 
situada  a  uns  35  kilómetros  de  distancia  e  o  outro  en  Becerreá,  zona 
educativa  á  que  pertence  o  centro,  e  que  se  atopa  a  unha  distancia 
aproximada de 28 kilómetros.  Sen embargo,  a maioría  do alumnado que 
continua  estudos  no  o  fai  en  ningún  destes  dous  centros,  senón  que  se 
despraza a Lugo capital para continuar os seus estudos de bacharelato ou de 
F.P.


